
Vátryggingafélagið X v/ ábyrgðartryggingar einstaklings. 
 
 

Maður lyfti öðrum manni á dansleik, en missti hann svo hann féll í gólfið og 
meiddist. 

 
Gögn. 
83. Málskot, móttekið 3.5.2012, ásamt fylgigögnum. 
84. Bréf X, dags 3.5.2012, ásamt fylgigögnum. 
 
Málsatvik. 
Hinn 15.10.2011 kom M á dansleik í samkomuhúsi.  Mun þá V hafa komið aftan að M og 
tekið hann á loft.  Tókst þá ekki betur til en svo að V missti M sem við það féll í gólfið og 
hlaut högg á höfuð og áverka á hægri öxl.  Kvaðst V hafa í fögnuði lyft M upp en runnið 
síðan til á flísum á gólfinu og þeir báðir skollið í gólfið og M orðið fyrir meiðslum.  Kvað 
V að um algert óviljaverk hafi verið að ræða. 
 
M hefur krafist bóta úr ábyrgðartryggingu V hjá vátryggingafélaginu X.  X hefur hafnað 
bótaskyldu.  Um óviljaverk hafi verið að ræða og slysið verði ekki rakið til atvika sem V 
ber skaðabótaábyrgð á.  Þótt V hafi runnið til á gólfinu verði það ekki virt honum til 
sakar, heldur sé um óhappatilvik að ræða. 
 
Álit. 
V tók M á loft á flísalögðu gólfi á dansleik.  Ekki liggur fyrir hvernig flísar voru á gólfinu 
eða ástæður þess að V rann til með þeim afleiðingum að þeir féllu báðir í gólfið.  Engu að 
síður virðist ljóst að V tók M á loft sem var óviðbúinn því og án þess að sérstakar ástæður 
hafi búið þar að baki.  Þótt V hafi ekki ætlað að valda M líkamstjóni sýndi hann verulegt 
gáleysi með því að lyfta honum upp án þess að hafa fullt vald á aðstæðum.  V ber því 
ábyrgð á líkamstjóni því sem M hlaut í umrætt sinn.  Ekki verður séð að M sé 
meðábyrgur fyrir því tjóni sem hann hlaut.  Tjón hans bætist því að fullu úr 
ábyrgðartryggingu V hjá X. 
 
Niðurstaða. 
Líkamstjón M bætist að fullu úr ábyrgðartryggingu V hjá X. 
 
 

Reykjavík,  19. júní 2012. 
 
 

Rúnar Guðmundsson hdl. 
 

 Valgeir Pálsson hrl. Jón Magnússon hrl. 


